
 
 

“Početkom juna 1992. opštinu su vojno zauzele i pod svoju kontrolu stavile snage srpskih vlasti. Imovina bosanskih Muslimana i 
Hrvata je uništena, a mnogi civili su uhapšeni, pretučeni, pritvarani i ubijeni, dok su mnoge žene bile žrtve silovanja od strane 
pripadnika srpske vojske. Od 3. juna 1992, srpski vojnici i policija izveli su civilno stanovništvo iz grada i zatočili ih u zatočeničke 
objekte u okolnim selima. Između ostalog, držali su ih u skladištu Teritorijalne odbrane, gdje su 1. juna 1992. godine petorica 
muškaraca ubijena, kao i u zatvoru u Pribiniću, gdje je između juna i oktobra 1992. ubijeno najmanje osam muškaraca. Zatočenike su 
redovno tukli pendrecima, kundacima, električnim kablovima, mesarskim sjekirama i lancima.”  

Izvor:  
Međunarodni krivični sud za bivšu Jugoslaviju  

  TESLIĆ 
  
Ovo je jedna od ukupno trinaest razglednica gradova koja daje vrlo kratak pregled grada. Predstavljene informacije nisu iscrpne niti je moguće u 
cijelosti obuhvatiti raznolikost iskustava, perspektive i društvene identitete stanovništva u bilo kojem od ovih gradova. Izjave o političkim 
činjenicama nemaju namjeru preferirati jedno viđenje tih činjenica u odnosu na druge niti nam je namjera ulaziti u političke razlike u pogledu 
osjetljivih institucionalnih aranžmana u zemlji. Političke su stranke kategorizirane prema lokalnim bazama birača, premda se neke stranke s 
izrazito jednonacionalnim biračkim tijelom također protive onome što vide kao dominantne oblike etnopolitike. Nadalje, popis stanovništva iz 
1991. godine pojedincima nije dao izbor u pogledu izjašnjavanja, već su njegove kategorije pojedince smještale u etničke i vjerske identitete; 
kategorije također nisu dozvoljavale izjašnjavanje pojedinaca ili porodica iz miješanih brakova, što čitatelj također treba imati na umu. Pored toga, 
segment koji obuhvata “glasove” građana nije filtriran niti je odobren. On je predstavljen tek kao odraz lokalnih perspektiva koje su istakli pojedinci 
koji su učestvovali u nekom od događaja tokom ovog istraživanja. Na koncu, ovaj projekt podrazumijeva dugoročni angažman s ljudima u ovim 
gradovima i mi ćemo se vraćati tamo kako bismo ispitali stajališta strana zainteresiranih za daljnje učešće u aktivnostima pomirenja i izgradnji 
povjerenja. Za više informacija o projektu i rezultatima istraživanja posjetite našu internetsku stranicu: Religion and Ethics in the Making of War 
and Peace i Faktori pomirenja i izgradnja povjerenja (na službenim jezicima u BiH). 

 

Opština Teslić nalazi se u sjevernocentralnoj Bosni i 
Hercegovini (BiH), a administrativno pripada entitetu 
Republika Srpska. Teslić je poznat po Banji Vrućici, 
koju uglavnom posjećuju osobe sa kardiovaskularnim 
oboljenjima. Prije rata, grad je imao vrlo razvijenu 
hemijsku industriju i proizvodnju drveta.  

Prema popisu stanovništva iz 2013. godine, Teslić ima 
41.904 stanovnika. Populacija Teslića 1991. godine 
iznosila je 59.854. Migracija koja je uslijedila ubrzo 
nakon rata prvi je razlog smanjenja populacije do 
inicijalnih 45.000 stanovnika i premda su se mnogi 
ljudi vratili, stopa lagane emigracije se i dalje nastavlja. 
Prema procjenama, oko 11,5% građana Teslića živi u 
drugim zemljama, privremeno ili trajno.1 Veoma je visok nivo doznaka koji dolazi od porodica izvan grada, a što mnogima 
u Tesliću predstavlja izvor prihoda.  

Nacionalni sastav grada prije i poslije rata značajno je promijenjen, što je vidljivo iz grafikona.2 U poslijeratnom periodu, 
većinu poslaničkih mjesta u skupštini držale su stranke koje uživaju podršku srpskih birača. Na lokalnim izborima 2012. 
godine, samo 4 od ukupno 29 poslaničkih mjesta pripala su strankama koje podržavaju nesrpski birači.3 

Tokom rata, Teslić je bio svjedok teških zločina protiv civila, a nekoliko slučajeva je procesuirano i pred Međunarodnim 
krivičnim sudom za bivšu Jugoslaviju.   

 
                                            
1 Strategija razvoja Opštine Teslić za period 2010–2015, dostupna na: 
http://www.opstinateslic.com/index.php/sr/dokumenti1/cat_view/55-strategije/83-op%C5%A1tinske-strategije. 
2 Izvori za grafikon: Popis stanovništva BiH iz 1991. i Razvojna strategija Opštine Teslić za period 2010–2015. 
3 https://www.izbori.ba/Rezultati/RezultatiFinalni/files/Lista_opstina_trka_9.html. 



 
 
 

 

U Strategiji razvoja se navodi da se općina danas ekonomski bori za opstanak, ali da je prisutan deficit visokokvalificirane 
radne snage, jer većina takve snage radije ostaje u većim gradovima i da Teslić mora privući mlade ljude natrag u grad. Uz 
to, Opština Teslić bilježi i negativnu stopu nataliteta. Općina je bogata mineralima, naročito ugljenom, a tu je i termalni 
izvor pored kojeg je izgrađen zdravstveni kompleks. Iako većina stanovnika živi u obližnjim, ruralnim naseljima, 
poljoprivreda nije dominantno zanimanje stanovnika ovoga grada. Stopa nezaposlenosti u Tesliću je 43%. Strategija razvoja 
se fokusira na razvoj okruženja pogodnog za mala i srednja preduzeća, razvoj poljoprivredne industrije i unapređenje 
općinske infrastrukture.  

Tokom istraživanja provedenog 2013. godine u Tesliću, građani su pozitivno reagirali na potrebu za izgradnjom povjerenja 
i pomirenja među etničkim grupama. Rezultati su pokazali da preko 2/3 stanovništva podržava kulturne i obrazovne 
programe usmjerene na rušenje predrasuda i prepreka zajedničkom životu. To je dodatno osnaženo činjenicom da većina 
ima pozitivno mišljenje o ulozi nastavnika u tim procesima, kao i o ulozi koju bi mogli preuzeti nekonstitutivni narodi (za 
više detalja vidi grafikon na desnoj strani).  

GLASOVI IZ TESLIĆA:4 Rat je jasna preokupacija stanovnika Teslića i vrlo lako može izazvati intenzivne emocije, dok 
u isto vrijeme postoji tek nekoliko aktivnosti koje su usmjerene na zacjeljivanje rana. Vjerske zajednice nisu prepoznate 
kao akteri koji bi mogli biti 
pokretači aktivnosti usmjerenih 
na izgradnju povjerenja jer se 
oni otvoreno bave politikom i 
podržavaju određene političke 
opcije. Učesnici razgovora u 
Tesliću bili su vrlo pesimistični: 
izrazili su nezadovoljstvo svim 
aspektima života u zajednici, 
politikom, a iznad svega, 
privredom, u kojoj vide 
primarni uzrok svih nedaća. 
Smatraju također da 
obrazovanje nije u stanju 
odgovoriti potrebama 
poslodavaca na tržištu 
(odnosno, poslodavci nisu 
zadovoljni znanjem i vještinama 
diplomanata). S druge strane, omladina koja nije spremna da se aktivno uključi u politiku, u nadi da će tako doći do 
zaposlenja, jedinu alternativu vidi u odlasku iz grada. Što se tiče aktivnosti usmjerenih na pomirenje, mladi učesnici na 
našim sastancima istakli su da imaju dobre odnose sa svojim vršnjacima iz susjednog Tešnja, koji je uglavnom nastanjen 
Bošnjacima.  

 

 

                                            
4 Ovaj dio predstavlja sažetak razgovora održanih tokom fokus-grupe i javnog događaja održanog u Tesliću.  


